
219 

დარგი: საჯარო მმართველობა

გიორგი ღავთაძე 

სახელმწიფო მმართველობის სრულყოფისა და 
სამოქალაქო თანამშრომლობის გაღრმავების 

პერსპექტივები საქართველოში
 
საქართველოში მიმდინარე რეფორმები უდიდეს ძალისხმევასა და სათანადო 

ინტელექტუალურ პოტენციალს მოითხოვს, რომელიც მიმართული უნდა იყოს როგორც 
საკანონმდებლო თუ სტრუქტურულ, ისე მსოფლმხედველობით ცვლილებებზე. ჩვენს 
ქვეყანაში სამოქალაქო საზოგადოების რეალური ფორმირება და საჯარო მმართველობის 
სრულყოფა ბევრადაა დამოკიდებული ღირებულებების, პრინციპების აპრიორზე 
დაფუძნებული ცხოვრების წესის დამკვიდრებაზე. აღნიშნულის მისაღწევად აუცილებელია 
სახელმწიფოებრივი მართვის ფილოსოფიის ცვლილება, მასში თანამედროვე მენეჯმენტის 
მეთოდებისა და პრინციპების ინტეგრირება, ინოვაციური მიდგომების გამოყენება და ა.შ., 
რაც უფრო აღქმადს გახდის ხელისუფლების ქმედებებს საზოგადოების წევრებისათვის. 
თანამედროვე სახელმწიფოს განვითარების წინაპირობა უნდა გახდეს ხელისუფლების, 
არასამთავრობო ორგანიზაციების, ბიზნეს წრეების, აკადემიური საზოგადოების, 
მოქალაქეების ურთიერთშეთანხმებული და ურთიერთგანმაპირობებელი ქმედებები, 
რისთვისაც აუცილებელია მათ შორის მჭიდრო კავშირების არსებობა. მოწინავე 
გამოცდილების გათვალისწინებით, სტატიაში განხორციელებულია იმის მტკიცების 
მცდელობა, რომ უნდა წავიდეთ  მდგრად   თანამონაწილეობით კოოპერაციაზე 
დაფუძნებული ახალი ერთობლივი პასუხისმგებლობისაკენ, რომლის მიზანი იქნება 
ურთიერთობათა თანმიმდევრული გადაწყობა სახელმწიფოსა და სამოქალაქო 
საზოგადოებას შორის, ამ უკანასკნელის სასარგებლოდ. 

საკვანძო სიტყვები:  ერთობლივი პასუხისმგებლობა; მდგრადი თანამონაწილეობითი 
კოოპერაცია; სოლიდარული სამოქალაქო საზოგადოება; ახალი საჯარო მმართველობა. 

საქართველოში, მიმდინარე რეფორმები მოითხოვს არამარტო უდიდეს 
შრომას, ძალისხმევასა და მნიშვნელოვან ინტელექტუალურ პოტენციალს, 
არამედ ამ პროცესში ჩართულ პირებს შორის შესაბამისი ურთიერთობების 
არსებობასაც. სამოქალაქო საზოგადოების ფორმირება და ქვეყნის მართვაში 
ინოვაციური მიდგომების გამოყენება ბევრად არის დამოკიდებული 
ღირებულებებისა და პრინციპების აპრიორზე დაფუძნებული ცხოვრების 
წესის დამკვიდრებაზე. წარმატების მიღწევა შესაძლებელია სახელმწიფოებრივ 
მართვაში თანამედროვე მენეჯმენტის პრინციპებისა და მეთოდების 
ინტეგრირებით, რაც, ერთი მხრივ, უფრო აღქმადს გახდის ხელისუფლების 
ქმედებებს საზოგადოებისათვის და, მეორე მხრივ, გაზრდის ამ უკანასკნელის 

მოტივაციას აღიჭურვოს თანამედროვე ცოდნით, შესაბამისი უნარ-ჩვევებით 
და ჩაერთოს გარემო პროცესების დაგეგმვასა თუ რეალიზაციაში. 

აღნიშნული თვალთახედვით, საქართველოს მომავალი განვითარების 
წინაპირობა უნდა გახდეს ხელისუფლების, არასამთავრობო ორგანიზაციების, 
ბიზნეს წრეების, აკადემიური საზოგადოებისა და, ზოგადად, მოქალაქეების 
ურთიერთშეთანხმებული და ურთიერთგანმაპირობებელი ქმედებები, 
რისთვისაც აუცილებელია მათ შორის მჭიდრო კავშირების არსებობა. 
ანუ, საუბარია ახალ ერთობლივ პასუხისმგებლობაზე, რომელიც მდგრად 
თანამონაწილეობით კოოპერაციას უნდა დაეფუძნოს. 

აღსანიშნავია, რომ თანამედროვე მსოფლიოში ერთობ გაიზარდა 
მომთხოვნელობა როგორც საერთო-სახელმწიფო, ისე რეგიონული თუ 
ადგილობრივი მმართველობითი ორგანოების მიმართ, რაც გამოიხატება 
საზოგადოებისა  თუ  ბიზნეს-ორგანიზაციების სურვილზე, სახელმწიფოებრივი 
მმართველობა ეყრდნობოდეს მენეჯმენტისა და ლიდერობის თანამედროვე 
პრინციპებსა და მეთოდებს. ასეთი ვითარება დადებითად აისახება მოკლე, 
საშუალო თუ გრძელვადიან პერსპექტივაზე გათვლილი პროგრამების 
შემუშავების ინტენსივობასა და ხარისხზე, ამ პროცესში ცალკეული 
საბაზრო სუბიექტისა თუ, თუნდაც, პიროვნების დადებით ჩართულობასა 
და აქტიურობაზე, ამ უკანასკნელთა მხრიდან სახელმწიფო მმართველობის 
განხორციელებაზე სათანადო კონტროლის დაწესებისა და მონიტორინგის 
შესაძლებლობების განვითარებაზე. 

ზემოაღნიშნული პროცესი მრავალწახნაგოვანი და ძალიან 
წინააღმდეგობრივი საკითხია, პრობლემათა მთელი სპექტრით, რომელთა 
სრულად წარმოჩენა ერთი სტატიის ფარგლებში ყოვლად წარმოუდგენელია. 
ვინაიდან მსგავსი მიდგომები საქართველოსთვის შედარებით ახალია 
და ჯეროვნად შეუსწავლელი, გადავწყვიტეთ, რომ საკითხის მხოლოდ 
ზოგადთეორიული შესწავლა და პრინციპულ დონეზე მიმოხილვა 
გაგვეხორციელებინა. 

კვლევის პროცესში, პრობლემათა წრის განსაზღვრის დროს, 
გავითვალისწინეთ ის ვითარება, რომ საქართველო, სამწუხაროდ, 
სრულფასოვან სახელმწიფოდ, საბოლოოდ, ჯერ კიდევ ვერ ჩამოყალიბდა. 
თუმცა, კატეგორიულად არ ვეთანხმებით აზრს, რომ ჩვენ ვართ არშემდგარი, 
პერსპექტივის არმქონე სახელმწიფო. ჩვენი საზოგადოებაც ვერ შედგა, როგორც 
სოლიდარული სამოქალაქო საზოგადოება. განსაკუთრებით მწვავედ დგას 
საკითხი იმასთან დაკავშირებით, რომ მიუხედავად არაერთი მცდელობისა 
ორივე მხრიდან, ვერ ვიტყვით, რომ სახელმწიფოსა და საზოგადოებას 
შორის დიალოგი შედგა და ურთიერთობები ერთმანეთის ინტერესების 
გათვალისწინებითა და ურთიერთპატივისცემის საფუძველზე ვითარდება. 

სახელმწიფოსა და სამოქალაქო საზოგადოებას შორის ურთიერთობის 
გამოწვევებზე მსჯელობის დროს, უპირველესად, ფიქრი უნდა დავიწყოთ 
ადამიანისა და სამოქალაქო უფლებებზე, თანასწორობაზე, დემოკრატიული 

ღირებულებების გარანტირებასა და საზოგადოებრივ ცხოვრებაში მისი 
თითოეული წევრისათვის ფართო, ღია ჩართულობის შესაძლებლობების 
განვითარებაზე. ანუ, საუბარია „დაქვემდებარებულობასთან შედარებით 
პიროვნების თავისუფლების უპირატესობაზე“ (Michal Boni 2008: 15). ამასთან, 
სასიცოცხლოდ აუცილებელია, რომ ამ უკანასკნელის, როგორც ღვთისგან 
ბოძებული სიკეთის, გარანტი სახელმწიფოსთან ერთად თითოეული 
ჩვენთაგანიც გახდეს. 

თვით პირველქმნილმა ადამიანებმაც კი იცოდნენ, რომ თავისუფლები 
იყვნენ, ჰქონდათ სათანადო გარემო თავისუფალი ნების რეალიზებისათვის 
და, იმავდროულად, კარგად ესმოდათ თუ რას მიიღებდნენ საკუთარი 
არჩევანის გაკეთებით. ადამიანი უნდა ყოფილიყო თავისუფალი არჩევანში 
და თავისი სურვილით ჰქონოდა ურთიერთობა შემოქმედთან. თუ ეს 
მოხდებოდა იძულებით, არჩევანის თავისუფლების შეზღუდვით (ვთქვათ, 
თუ ხე ცნობადისა არ იქნებოდა ედემის ბაღში), მაშინ „ადამიანი იქნებოდა არა 
თავისუფალი ნებელობის მქონე პიროვნება, არამედ „მარიონეტი“, მართული 
არსება“ (ხაზარაძე 2015: 13). სწორედ არჩევანის თავისუფლება აყალიბებს 
ადამიანს, როგორც პიროვნებას და მაღალზნეობრივ კრიტერიუმებზე 
დაფუძნებული ღირებულებებით აღჭურვის შემთხვევაში, ქმნის მისგან 
საზოგადოების სრულფასოვან წევრს, რომელსაც უნარი შესწევს მონაწილეობა 
მიიღოს სახელმწიფოებრივ აღმშენებლობაში. 

კარგად გვესმის, რომ ადამიანის თავისუფლების საკითხი სიღრმისეულად 
არის შესწავლილი მსოფლიო დონის მეცნიერების მიერ, ამიტომ ამ კუთხით 
მსჯელობას აღარ გავაგრძელებთ. აღვნიშნავთ მხოლოდ, რომ თავისუფალი 
ნების, ანუ არჩევანის თავისუფლების აღზრდა თანამედროვე მოქალაქეში 
ბავშვობიდანვე უნდა მოხდეს და მაქსიმალურად განვითარდეს უკვე 
მოწიფულობის ასაკში. 

მსგავსი ღირებულებების ჩამოყალიბებას უნდა უზრუნველყოფდეს 
ოჯახი, საზოგადოება, ეკლესია, საგანმანათლებლო დაწესებულებები და მათ 
შორის განსაკუთრებით - უნივერსიტეტი. სწორედ ამიტომ ავირჩიეთ ჩვენი 
უნივერსიტეტის მოწოდებად  და        სლოგანად: „თანამედროვე   უნივერსიტე-
ტიდან აზროვნების თავისუფლებამდე“. ეს არჩევანი „განპირობებულია თვით 
უნივერსიტეტის იდეით, რომელიც ყოვლისმომცველ ხასიათს ატარებს და 
თავის თავში უპირატესად მოიცავს აზროვნების თავისუფლებას” (ღავთაძე 
2013: 197). მაღალზნეობრივ ღირებულებებზე დაფუძნებული თავისუფალი 
აზროვნების მქონე პიროვნება თვით მოგვევლინება აქტიური სამოქალაქო 
თანამშრომლობის ინიციატორად (როგორც საზოგადოების წევრი) და ამ 
შესაძლებლობის დამცველად და გარანტად (როგორც სახელმწიფო მოღვაწე). 

პრობლემა, ერთი შეხედვით, შეიძლება ზედმეტად აჟიტირებულად 
ჩანდეს. მაგრამ, თუ გავითვალისწინებთ რამდენად იზრდება საზოგადოების 
ფართო მასებისა და მმართველობის ქვედა რგოლებისათვის ინიციატივების 
დელეგირებასა და აზროვნების თავისუფლებაზე დაფუძნებული 

ეკონომიკის ფორმირების აუცილებლობა და რამდენად მნიშვნელოვანია 
დეცენტრალიზაციის პრინციპების გამოყენება სახელმწიფოებრივ 
მმართველობაში, კარგად დავინახავთ საკითხის აქტუალობას. ამასთან, 
თანამედროვე კვლევები და გამოცდილება აშკარად მიუთითებს მსგავსი 
მიდგომების გამოყენების მიზანშეწონილობაზე. 

უკანასკნელ პერიოდში, სულ უფრო ხშირად მიდის საუბარი სახელმწიფოს, 
ტერიტორიულ ერთეულებსა და მოსახლეობას შორის ურთიერთობის 
ფილოსოფიის ცვლილებაზე. ბევრი ეთანხმება აზრს, რომ ე.წ. „ახალი 
სახელმწიფო“ უნდა ხასიათდებოდეს შემდეგი თვისებებით (Juraj Nemec: 
2015): 

	 „შესაბამისი“ (ადეკვატური), მაგრამ „ძლიერი“;
	 ეფექტიანი;
	 სოციალურად ორიენტირებული
	 კანონის უზენაესობაზე დაფუძნებული;
	 სერვისების მიწოდების სისტემების უწყვეტ სრულყოფაზე 

პასუხისმგებელი;
	 ადმინისტრაციული და მარეგულირებელი ფუნქციების 

გამოდმებით გამაუმჯობესებელი;
2008 წლიდან განვითარებულმა მსოფლიო ეკონომიკურმა კრიზისმა, 

რომელიც სრულად ჯერაც არ არის დაძლეული, ახალი გამოწვევების 
წინაშე დააყენა სახელმწიფო, საჯარო მმართველობა და რომელიც დღის 
წესრიგში აყენებს საკითხს სახელმწიფოს თანამედროვე როლის შესახებ. 
ძალიან საინტერესოდ ჟღერს მსოფლიოს წამყვანი ორგანიზაციებისა და 
გაერთიანებების მიერ გამოთქმული პოზიციები იმასთან დაკავშირებით, თუ 
რას ნიშნავს „კარგი მმართველობა“ (Juraj Nemec: 2015):
	 გაეროს განვითარების პროგრამა (UNDP): კანონიერება და ხმიანობა, 

რომელიც მოიცავს მონაწილეობასა და კონსესუსზე ორიენტირებულობას; 
მართვა სტრატეგიულ ხედვებზე დაყრდნობით; პასუხისმგებლური და 
ეფექტიანი ქმედებები; პატიოსნება, დაფუძნებული სამართლიანობასა და 
კანონის უზენაესობაზე.
	 მსოფლიო ბანკი: ხმიანობა და პასუხისმგებლობა; პოლიტიკური 

სტაბილურობა და ძალადობის არარსებობა; ეფექტიანი მმართველობა და 
ხარისხის მართვა; კანონის უზენაესობა და კორუფციის კონტროლი.
	 ევროკავშირი: ხელისუფლების სანდოობა, პროგნოზირებადობა, 

ლოგიკურობა (თანმიმდევრულობა); მმართველობის სიღიავე 
და გამჭვირვალობა; ხელისუფლების ანგარიშვალდებულება და 
პასუხისმგებლობა; მთავრობის პროფესიონალიზმი; მთავრობის 
თანამონაწილეობა და ეფექტიანობა.

ყოველივე ზემოთქმულის ანალიზი ცხადყოფს ცვლილებების 
აუცილებლობას მსოფლმხედველობასა და დამოკიდებულებებში, რაც 
განაპირობებს ჩანაცვლებას პარადიგმისა - „სახელმწიფო - ზემდგომი“, 

მოდელით „სახელწიფო - თანამშრომელი“. აღნიშნულის აქტუალობასა და 
დროულობას განაპირობებს: 
	 გადაწყვეტილებების მიღებასა და პროცესების მართვა-

მონიტორინგში ფართო საზოგადოების მეტი ჩართულობის უზრუნველყოფის 
მიზანშეწონილობა და 
	 ახალი ერთობლივი პასუხისმგებლობის მიღწევის აუცილებლობა, 

რომელიც მომავალში დაეფუძნება მოტივაციის მიმცემი სახელმწიფოს იდეას, 
რომელიც ავითარებს თანამონაწილეობაზე დაფუძნებულ მდგრად პროცესებს 
(Holger Magel: 2013).

თანამონაწილეობა აღწერს და ახასიათებს სისტემას, რომლებშიც ყველა 
მონაწილესათვის შექმნილია თანაბარი პირობები, რათა ზემოქმედება 
მოახდინონ მიმდინარე პროცესებზე. მასში ვერ იქნებიან პასიური 
მაყურებლები, რადგან ყველა მონაწილეზე განაწილებულია ფუნქციები 
თუ პასუხისმგებლობები. თანამშრომლობითი მმართველობის პირობებში 
მოქალაქეები ხდებიან თანაბარუფლებიანი პარტნიორები და სრულფასოვანი 
„თანაშემქმნელები“. აღნიშნულ მოდელში პროცესი ვითარდება 
თანმიმდევრობით, როდესაც მოქალაქე ზემოქმედების ობიექტიდან  
გადაიქცევა და აღიქმება ე.წ. კლიენტად, ხოლო სახელმწიფო 
 (მუნიციპალიტეტი) სერვისების მიმწოდებლად.  

საბოლოოდ, თავისუფალი მოქალაქე გვევლინება პარტნიორად, 
რომლისათვისაც ადგილობრივი ხელისუფლება ასრულებს მოტივაციის 
ამმაღლებლისა და ინიციატივების მხარდამჭერის ფუნქციას. შედეგად, 
ვღებულობთ მდგრად, განვითარებაზე ორიენტირებულ ადგილობრივ 
თვითმმართველობებს, მათ საქმიანობაში თანამშრომლობაზე დაფუძნებულ 
აქტიურ ჩართულობას მოქალაქეთა, ბიზნეს-წრეებისა თუ არასამთავრობო 
ორგანიზაციების მხრიდან. ყოველივე ზემოაღნიშნული გულისხმობს 
მოქალაქეთა კონსტრუქციულ, აქტიურ კონტრიბუციას სახელმწიფოებრივი 
განვითარების (განსაკუთრებით რეგიონულ და ლოკალურ ჭრილში) მიმართ 
და სამოქალაქო საზოგადოების ფორმირების მხარდაჭერას, ხისტი ოპონირების 
ნაცვლად. 

სახელმწიფოსა და მოქალაქეს შორის ურთიერთობათა განვითარებაზე 
დიდი ზეგავლენის მოხდენა შეუძლია პიროვნების თვისებებს, ხასიათს, 
მიზნებსა და მისწრაფებებს, განათლების დონეს, გუნდში მუშაობის უნარს, 
მოქლაქეობრივ თვითშეგნებას, სახელმწიფოებრივ აზროვნებასა და ა.შ. 
თანამედროვე მსოფლიოში სულ უფრო მკვეთრად გამოხატულ ხასიათს იღებს 
კონფრონტაცია მსოფლმხედველობის ორ ტიპს შორის, რომელთაგან პირველი 
ასახავს პოზიციას პიროვნებისა, რომელიც ფიქრობს, რომ სახელმწიფო და, 
ზოგადად, ყველა ირგვლივ, უნდა აკეთებდეს ყველაფერს მისთვის და თვლის 
ამას მათს ვალდებულებად. მეორე დამოკიდებულების შემთხვევაში მოქალაქე 
მზადაა მიაღწიოს წარმატებას საკუთარი თავისთვისაც და სხვებისათვისაც, 
თანაც სხვებთან ერთად. 

აღნიშნული დამოკიდებულებები ნათლად მიუთითებენ განსხვავებებზე 
პრეტენზიულ და მიზანსწრაფულ პიროვნებებს შორის, რომელთა 
პრევალირება საზოგადოებაში, განაპირობებს ამ უკანასკნელის თვისებებს, 
მოტივაციის ხარისხს და ფაქტობრივად განსაზღვრავს მომავალზე მისი 
ორიენტირების შესაძლებლობების განვითარების მასშტაბებს. ეს იმიტომ, 
რომ საზოგადოება, როგორც ერთიანი მთელი, მნიშვნელოვნად არის 
დეტერმინირებული მისი თითოეული წევრის (მთელის შემადგენლის) 
თვისებებითა და მახასიათებლებით. თუმცა, იმავდროულად, საზოგადოება 
ზეგავლენას ახდენს მისი თითოეული წევრის ცნობიერებაზე, ქცევასა და 
ხასიათზე. სწორედ ამიტომ ცდილობენ თანამდროვე სახელმწიფოები 
ბავშვობის ასაკიდანვე განავითარონ ადამიანში ის თვისებები და უნარები, 
რითაც უნდა ხასიათდებოდეს თანამედროვე მოქალაქე და, შესაბამისად, 
მთლიანად საზოგადოება, რომელიც, თავის მხრივ, სახელმწიფოებრივი 
განვითარების საყრდენს წარმოადგენს. 

აღნიშნულს მივყავართ „კეთილდღეობის“ ცნების ახლებური განმარტების 
აუცილებლობასთან. უნდა მოხდეს „საყოველთაო კეთილდღეობის 
სახელმწიფოს“ ხელახალი ინტერპრეტირება (უფრო ვრცლად იხ.: Michal 
Boni 2008: 16). კერძოდ, ჩვენი სახელმწიფოსა და საზოგადოების წინაშე 
არსებული გამოწვევების გათვალისწინებით, უნდა ვეცადოთ, რომ ავაშენოთ 
კეთილდღეობისაკენ მისწრაფებული მშრომელი საზოგადოების სახელმწიფო. 
მოკლედ რომ ვთქვათ - მომავლის საზოგადოების მოდელებზე კამათის 
დროს, უნდა გავაანალიზოთ პროცესი, რომელიც მიგვიყვანს სახელმწიფოს 
ისეთ მოდელამდე, რომელიც ორიენტირებული იქნება სამუშაო ადგილების 
შექმნით სიღარიბის დაძლევაზე, დასაქმების მაჩვენებლის ზრდით 
მოქალაქეთა რეალური შემოსავლების დეფიციტის შემცირებაზე და არა 
მხოლოდ სერვისების შექმნასა და მიწოდებაზე, სოციალური პოლიტიკის 
ფარგლებში. 

იმავდროულად, აუცილებელი ხდება სათანადო პირობების შექმნა 
საზოგადოების თითოეული წევრისათვის სრულფასოვანი განათლების 
მიღების, მასზე ხელმისაწვდომობის შესაძლებლობების განვითარების, 
მიღებული განათლების გამოყენებისა და პიროვნული პოტენციალის სრული 
რეალიზებისათვის. შედეგად, შეიქმნება მაღალკვალიფიციურ შრომაზე 
ორიენტირებული სახელმწიფო და კეთილდღეობისაკენ მისწრაფებული 
საზოგადოება, რომელიც პრეტენზიულობასა და მიზანსწრაფულობას 
შორის არსებული წინააღმდეგობის დაძლევის საშუალებას მოგვცემს. 
აღნიშნული მიზნის მიღწევა ბევრად არის დამოკიდებული თაობათა 
სოლიდარობაზე დაფუძნებული პოლიტიკის კონცეფციაზე, რომელსაც 
გადამწყვეტი როლის შესრულება შეუძლია გრძელვადიანი მიზნების მქონე 
სტრატეგიული განვითარების პროგრამების ფორმირებისა და წარმატებით 
განხორციელებისათვის. 

კიდევ ერთ, განსაკუთრებით აქტულაურ, საკითხად მიგვაჩნია იმის 

გარკვევა თუ რას, როგორ  და  რა მიზნით ქმნის საზოგადოება დღევანდელ 
საქართველოში. ქვეყნის ისტორიული წარსულის გათვალისწინებით, 
შეიძლება ვთქვათ, რომ საუკუნეების მანძილზე ჩვენ ვქმნიდით ე.წ. 
„გადარჩენაზე ორიენტირებულ სოციალურ კაპიტალს“. აღნიშნულს 
ერთი ნაკლი გააჩნია - იგი შეიძლება გულისხმობდეს გარშემო მყოფებთან 
შეზღუდულ ურთიერთობებს, სიღიავისა და თანამშრომლობის დაბალ 
ხარისხს, რამაც შეიძლება სერიოზული პრობლემები შეუქმნას თანამედროვე 
განვითარებას.  

ყველაზე საშიში ამ ვითარებაში არის ასეთი საზოგადოების წევრის 
მენტალური პრობლემები. ისტორიულად, თუნდაც ყველაზე „სეპარატისტი“ 
ქართველი მმართველის საერთო მსოფლმხედველობა ზოგად ქართული 
აზროვნებით იყო მნიშვნელოვნად გაჯერებული. უკანასკნელი 
საუკუნეების განმავლობაში, რუსეთის მიერ საქართველოს დაპყრობისა 
და სახელმწიფოებრიობის მოსპობის შემდეგ განვითარებული მოვლენების 
საფუძველზე, გარკვეულ მიზეზთა გამო, სხვადასხვა პირობებში და 
განსხვავებულ სოციალურ ჯგუფებში, ქვეყანაში თანდათანობით ჩამოყალიბდა 
ე.წ. „ადაპტირებული სოციალური კაპიტალი“. შედეგად, ჩამოყალიბდა 
„საშოვარზე“ გადაგებული მოქალაქის ტიპი და გათითოკაცებულმა 
საზოგადოებამ მოახდინა „ხალხის“, ფორმირება, რომელსაც არაფერი ჰქონდა 
საერთო „ერთან“. 

სამწუხაროდ, ჩვენ გაცილებით მეტს ვფიქრობთ სახელოვან წარსულზე, 
ვიდრე მომავალზე. საზოგადოების წევრებში სევდას იწვევს ფიქრი „ძველი 
დიდების“ შესახებ, თუმცა ნაკლებად ჩანს ინიციატივები ძალისხმევის 
გაერთიანებით „უკეთესი ხვალის“ ფორმირების თაობაზე. ქართული 
საზოგადოება ჯერ კიდევ განიცდის სოციალური ნდობის სიმწირეს, როგორც 
ერთმანეთის, ისე ინსტიტუციების და ზოგჯერ - საკუთარი შესაძლებლობების 
მიმართაც კი! სამწუხაროდ, ჩვენთვის ჯერ კიდევ გამოწვევაა შეთანხმებათა 
სიმცირე ხედვის, მისიის, მიზნებისა და ამოცანების, პრიორიტეტებისა და 
განვითარების მექანიზმების ფორმირების დროს, როგორც სახელმწიფო, ისე 
რეგიონულ თუ ადგილობრივ დონეებზე, ცალკეული ორგანიზაციებისა და 
საზოგადოების შიგნითაც კი. 

ზემოთქმულიდან გამომდინარე, თანამედროვე ეტაპზე, ქვეყნის ერთ-ერთ 
ყველაზე მნიშვნელოვან გამოწვევად ვთვლით შემდეგ საკითხს: როგორ უნდა 
განვითარდეს გადარჩენისა და ადაპტირების სოციალური კაპიტალი, რათა 
მათ შექმნან „განვითარების სოციალური კაპიტალი“, რომელიც ერთმანეთის 
ნდობაზე იქნება დაფუძნებული? აღნიშნულის მისაღწევად, ახალი საჯარო 
მმართველობა (ასმ, იგივე NPM)1 უნდა დაეფუძნოს და ითვალისწინებდეს 
შემდეგ ძირითად აქცენტებს:
	 გარდამავალი ეკონომიკის ქვეყნებში ადმინისტრაციული სისტემების 

რეფორმირების დროს, ასმ-ის როლის გადაფასება თანამედროვე გამოწვევების 

1  NPM – New Public Management -  ახალი საჯარო მმართველობა

გათვალისწინებით, მისი დანერგვა, როგორც რეფორმის იდეოლოგიისა და 
ძირითადი მიზნისა; 
	 ასმ-ის კონკრეტული ხელსაწყოებისა და მექანიზმების შერჩევა უნდა 

დაეყრდნოს საერთაშორისო გამოცდილებას და აქცენტირებული იყოს 
კონკრეტულ ლოკალურ პირობებსა და გარემოზე; 
	 ნებისმიერი ასმ-ის მექანიზმის გამოყენების შედეგები სიღმისეულად 

უნდა იქნას შესწავლილი, სამომავლოდ ნებისმიერი სახის წინააღმდეგობების 
პრევენცირებისათვის, რადგან პრობლემის წარმოქმნის შემდეგ ქმედებების 
დაწყება, როგორც წესი, გაცილებით უფრო ძვირი ჯდება; 
	 ასმ-ის დანერგვა ბევრად არის დამოკიდებული სათანადოდ 

მომზადებული კადრების არსებობაზე, რაც, თავის მხრივ, განათლების 
სისტემაში მიმდინარე რეფორმების უპირველესი ორიენტირი უნდა გახდეს.
	 ასმ-ის წარმატება ბევრად არის დამოკიდებული ჩართულობის 

ხარისხზე, რის გამოც აუცილებელია მისი იმპლემენტაციის დროს აქცენტის 
გაკეთება მმართველობის ადგილობრივ ორგანოებზე, რათა უზრუნველყოფილ 
იქნეს მის რეალიზებაში საზოგადოების წევრების აქტიური მონაწილეობა.2

ჩვენი აზრით, სწორედ ზემოაღნიშნული საკითხების გადაჭრა უნდა დაედოს 
საფუძვლად სახელმწიფოს განვითარების მართვას, სტრატეგიული მონახაზის 
ფორმირებისა და რეალიზაციისათვის საჭირო კონკრეტული ნაბიჯების 
გადადგმას. ამ შემთხვევაში, უზრუნველყოფილი იქნება საზოგადოების 
წევრთა გაცნობიერებული გაერთიანება, რომელიც დაეფუძნება სურვილსა და 
მზადყოფნას, თანასწორი ჩართულობით მართონ პროცესები და გაინაწილონ 
პასუხისმგებლობები მათი კომპეტენციიდან გამომდინარე. აღნიშნული 
ვითარება, თავის მხრივ, დადებითად იმოქმედებს ძირითადი ჩართული 
მხარეების (სახელმწიფო, ბიზნეს სექტორი, არასამთავრობო ორგანიზაციები, 
მოქალაქეები) მიერ ერთმანეთის ქცევისა და მიღებული გადაწყვეტილებების 
სწორად აღქმასა და სათანადო ქმედებების განხორციელებაზე.

Field: Public Management

George Gavtadze

Perspectives of Improving State Governance and Enhan-
cing Civil Cooperation in Georgia

Reforms undertaken in Georgia require a great efforts and the presence of important 
intellectual potential as well, wich should be oriented on legislative, structural and 
ideological changes. Building civil society in our country and applying innovative 
approaches in State Governance depend on a great extent on establishing lifestyle, 
based on the apriority of values and principles. To reach this goals, it is necessary to 
change the state governance ideology, to integrate in it the principles and methods 
of modern management, to use the innovative approaches and etc., which will make 
steps taken by the government more apprehensible for the members of society. 

The concerted action of the government, non-governmental and business 
organizations, academic society and citizens, must become the prerequisite for 
development of modern state, and it requires close connection between them. That 
means we should assume new joint responsibility based on sustainable cooperation 
and it will aim at successive rearrangement of relationships between the state and the 
civil society in favour of the latter. 

It should be mentioned that the modern world has become much more demanding 
towards state central, regional or local governmental bodies, which is reflected in 
the desire of society or business organizations, state management to be based on 
modern principles and methods of management and leadership. Such circumstances 
will have a positive effect on intensity and quality of working out the projects with 
short, middle or long-term perspectives, on the activity and positive involvement 
of a market players (or even a person) in this process, on enhancing possibilities of 
proper controlling and monitoring of public administration process carried out by 
the latter.  

